
MOCIÓN DO GRUPO MUNICIPAL DO BNG, SOBRE O RECORTE DE CAPTURAS PESQUEIRAS PROPOSTO POLA COMISIÓN EUROPEA

EXPOSICIÓN DE MOTIVOS:

A Comisión Europea ven de apresentar unha proposta de Regulamento pola que se fixan, para o ano 2004, as posibilidades de pesca dos buques comunitários nos diversos caladoiros e as dos buques de terceiros Estados en augas comunitárias, asi como as condicións nas que se poden efectuar as capturas. Propoñen-se tamén medidas "provisionais" para "limitar o esforzo da pesca" en relación coas espécies de peixes "gravemente mermadas", na espera da adopción dos correspondentes planos de recuperación. 

Do 17 ao 19 de decembro, o Consello de Ministros de Agricultura e Pesca avaliará esta proposta e fixará os Topes Autorizados de Captura (TAC) en augas comunitárias para as diversas espécies durante o ano 2004. Destes topes derivarán-se as correspondentes cuotas para cada unha das frotas dos Estados membros, asi como as condicións de captura en cada caso.

Na proposta, as cuotas de captura sufren un drástico recorte que non se corresponde coas análises científicas e biolóxicas que se argumentan como base da decisión. Na plataforma continental galega, pretende-se recortar a captura de cigala entre un 69,83% e un 80%, a rabada ou peixe sapo nun 71,25%, o rapante nun 55,88%, a pescada nun 48,8%, e asi sucesivamente. Ademais, para os buques de máis de 10 metros de eslora, fixa-se un número máximo de dias de pesca ao mes: sairán 13 dias e os 17 restantes deberán ficar amarrados a porto de xeito obrigatório.

O BNG considera que non hai empresas pesqueiras nen tripulantes que poidan viver do seu traballo nestas condicións, situación límite na que se coloca a centos de embarcacións galegas de arrastre litoral, palangre de fundo e volanteiras, é dicer, a milleiros de mariñeiros e á actividade económica de portos como os de Burela, Celeiro, Cedeira, A Coruña, Muros, Ribeira, Marín, Vigo,...

Diante desta situación, o sector pesqueiro galego fica nun estado de indefensión político-institucional pleno. Nen a Xunta de Galiza nen o Governo español cuestionan o actual estado de discriminación que mesmo permite que a frota galega non poida acceder a numerosas zonas de pesca comunitárias (mentras o poden facer outros Estados non comunitários), ou a espécies diversas, que nós non podemos pescar e outros si. 

Nen o sector pesqueiro nen as institucións galegas foron consultadas no proceso de elaboración desta proposta de Regulamento apresentada ao Consello de Ministros de Agricultura e Pesca da Unión Europea para a sua aprobación. Esta decisión unilateral, auténtica imposición que tenta eliminar unha frota competitiva -coma a galega- en benefício doutros intereses, é inaceptábel por razóns económicas e sociais, e mesmo por dignidade. Un futuro de desmantelamento de buques e desemprego nun sector, o de baixura, abondo castigado xá polos efeitos da maré negra do Prestige.

En consecuencia, o grupo municipal do BNG solicita do Pleno da Corporación Municipal a adopción dos seguinte

ACORDO

1. Demandar do Governo Galego que inste ao Governo Español a solicitar a retirada da proposta da Comisión Europea, no marco da reunión do Consello de Ministros de Agricultura e Pesca da Unión Europea, e a esgotar todos os mecanismos que na prática bloqueen esta iniciativa, letal para os intereses de Galiza.

2. Demandar da Consellaria de Pesca que defenda a presenza da própria Xunta de Galiza e do sector pesqueiro galego afectado, no proceso de seguimento e eventual estabelecimento ou alteración de medidas técnicas referidas á recuperación de determinadas espécies mariñas do noso interese.

3. Solicitar do Governo Galego unha actuación firme e decidida, diante do Governo Español, co obxecto de conquerir unha participación directa e institucionalizada de Galiza no Consello de Ministros de Pesca da Unión Europea.

4. Demandar do Governo Galego a criación dunha Mesa de Seguimento, coa presenza do sector afectado, para fixar a posición galega nesta matéria e defendé-la logo noutros foros.

Ogrobe, 15 de decembro do 2003

Asdo.: O Voceiro Municipal Suplente

Xesús Mª González Domínguez

